
Radunonza da delegai

Ils 9 da matg 1959 ha giu liug ella sala dil Capricorn a Cuera la
radunonza generala statutarica dalla LR. A quella caschun ei il
parsura seregurdaus cuortamein dils «40 onns Ligia Romontscha». Il
viceparsura, dr. Erwin Durgiai, ha presentau sias ponderaziuns e
quellas dalla suprastonza arisguard la votaziun digl 1. da mars 1959.
La radunonza ha eligiu ina cumissiun speciala per la preparaziun
d’ ina revisiun parziala dils tschentaments dalla LR.

Ella ha lu priu enconuschientscha dalla bilanza e dil quen, dil
rapport dils revisurs e dil Rapport annual ed approbau quels una-
nimamein.

Ils 24 d' october 1959 ha lu giu liug la radunonza extraordinaria
dalla LR che ha priu posiziun davart las propostas dalla Cumissiun
per la revisiun dils tschentaments.

La suprastonza

ha giu dapi la votaziun digl 1. da mars 1959 9 sesidas e 3 ulteriuras
ensemen culs presidents dallas societads.

Ins ha discutau la situaziun sco quella sepresentava suenter la
disgraziada votaziun, preparau las sesidas culs presidents, la radu-
nonza statutarica regulara dils 9 da matg 1959 sco era la radunonza
extraordinaria dils 24 d' october 1959. Ins ha tractau: damondas da
subsidi per publicaziuns ed arranschaments, da sustegn augmentau
per la scoletta da Domat, il preventiv 1959, la nova clav da reparti-
ziun da mieds supplementars, la midada parziala dils tschentaments
dalla LR, proponend ina cumissiun speciala per ina revisiun parziala
da quels, la declaronza dallas societads affiliadas p. m. dil Cussegl
pign e grond, 1' ediziun commemorativa per Otto Barblan, 1’ ediziun
commemorativa dall' ovra da Peider Lansel, il quen 1959 cun cuort
rapport d’ activitad per il Departament digl intern a Berna e per il
Cussegl pign, damondas da budget 1960, il sustegn dil teater, da-
vart la propaganda per la nova votaziun e davart las directivas per
quella, davart il Comite d' acziun per ina contribuziun cantunala alla
LR, damondas dil proceder e co la LR savess esser gideivla per
questa acziun da propaganda.

